
Նախապատմություն
Մարմարիկի ջրամբարը գտնվում է Կոտայքի մարզում, Մարմարիկ գետի վրա: Այս ջրամբարն ունի 55 մ բարձրության պատվար, 24 միլիոն խոր.մ ընդհանուր ծավալ և 23 միլիոն խոր.մ` օգտակար ծավալ: Ջրամբարի վերականգնմանն օժանդակել է Համաշխարհային բանկի կողմից ֆինանսավորվող Պատվարների անվտանգության ծրագիրը: Բոլոր նախագծային աշխատանքներն ավարտվեցին 2005 թ. հուլիսին, իսկ շինարարական աշխատանքները սկսվեցին 2006 թ. օգոստոսին` Պետական փորձաքննության և բնապահպանության տեսչության կողմից բնապահպանական ազդեցության գնահատման հաստատումից հետո: Շինարարական աշխատանքներն իրականացվել են «Սահակյանշին» ՓԲԸ, «Հորիզոն-95» ՍՊԸ և «Արխմոնստրոյ» ՍՊԸ ընկերություններից կազմված կոնսորցիումի կողմից, իսկ վերահսկողությունը` «Հայջրնախագիծ ինստիտուտ» ՓԲԸ-ի կողմից:
Այս ջրամբարը սկզբնապես կառուցվել էր 1974 թ. նոյեմբերին, սակայն երբեք չէր շահագործվել: Ջրամբարի պլանավորված ջուր լցնելուց մի քանի օր առաջ պատվարի ստորին շեպը փլուզվեց, և մոտ 500 հազար խոր.մ բնահող սահեց դեպի ստորին բյեֆը: Պատվարների անվտանգության ծրագրի (2000-2009 թթ.) շրջանակներում 2003-2004 թթ. իրականացված հետազոտություններն ի հայտ բերեցին, որ ջրամբարը պոտենցիալ վտանգ է ներկայացնում պատվարի ստորին հոսանքներում ապրող մոտ 164 000 մարդկանց համար: Ջրամբարի կառուցվածքներից ամենավտանգավորը շինարարական թունելն էր: Այն գործում էր մոտ 35 տարի, չնայած նախագծված էր որպես ժամանակավոր աշխատող կառուցվածք` 5-6 տարվա ծառայության ժամկետով: Շինարարական թունելի ներսում որևէ փլուզման դեպքում ջուրը կկուտակվեր ջրամբարում և կթափվեր պատվարի վրայով` առաջացնելով վերջինիս հեղեղումը: Մարմարիկի պատվարի վերականգնման պատճառներից ամենագլխավորը այդ անվտանգության նկատառումներն էին: 
Շահառուներ
Մարմարիկի պատվարի վերականգնումը ապահովեց պատվարից ներքև գտնվող 20 համայնքներում ապրող 164 000 մարդկանց անվտանգությունը:

Տնտեսական օգուտներ
· Վերականգնված պատվարը հնարավորություն կտա կարգավորել Մարմարիկ գետի հոսքը. այն կկանխի գարնանային վարարումների կողմից պատճառած հետագա ավերածությունները և վնասը, որոնք տարեկան կազմում էին ավելի քան 100 000 ԱՄՆ դոլար: 
· Մարմարիկի ջրամբարի շահագործման շնորհիվ ջրի բացթողումները Սևանա լճից կնվազեն տարեկան 23 միլիոն խոր. մետրով:
· Կոտայքի մարզի 1 055 հա գյուղատնտեսական հողատարածք կստանա մոտ 9 միլիոն խոր.մ ոռոգման ջուր (Մեղրաձորի, Աղավնաձորի, Մարմարիկի, Փյունիկի և Հրազդանի բնակեցված տարածքները): 
· Մխչյանի պոմպակայանում կխնայվի տարեկան 10.9 միլիոն կվտ.ժամ էլեկտրաէներգիա, քանի որ համապատասխան ծավալի ջուրը (մոտ 14 միլիոն խոր.մ) Արտաշատի մայր ջրանցքին կտրվի ինքնահոսով:
· Ջրի նույն ծավալը (մոտ 14 միլիոն խոր.մ) անցնելով Սևան-Հրազդանի հիդրոէլեկտրակայանների (ՀԷԿ) կասկադով տարեկան կարտադրի մոտ 21 միլիոն կվտ.ժամ էլեկտրաէներգիա: 
Արժեքը
· Հայաստանի Հանրապետություն` 3.1 միլիոն ԱՄՆ դոլար (կամ 1.25 միլիարդ դրամ) 
· Համաշխարհային բանկ` 9.5 միլիոն ԱՄՆ դոլար (կամ 3.62 միլիարդ դրամ) 
Ոլորտի նախապատմությունը 
Հայաստանում կա 87 պատվար: Դրանցից երեքը փլուզվեցին 1974, 1979 և 1994 թվականներին: Բոլոր վթարները տեղի էին ունեցել պատշաճ վերահսկման, ինչպես նաև շահագործման և պահպանման ընթացակարգերի բացակայության պատճառով: Դիտարկումները ցույց էին տալիս, որ Հայաստանում դեռ կա պատվարների վթարման և դրա արդյունքում` ստորին հոսանքում ավերածությունների վտանգ: Կես միլիոնից ավել մարդ է ապրում այն 680 քառ. կմ տարածքների վրա, որոնք կանգնած էին այդ վտանգի առջև: ՀՀ կառավարությունը գնահատեց այդ իրավիճակը որպես արտակարգ և աջակցություն խնդրեց Համաշխարհային բանկից: 2000 թ-ին Միջազգային զարգացման ընկերակցությունը տրամադրեց 26.6 միլիոն ԱՄՆ դոլարի սկզբնական վարկը Պատվարների անվտանգության ծրագրի համար, որը նպատակ ուներ լուծել հետևյալ մարտահրավերները` (ա) անմիջապես վերականգնել ամենից վտանգավոր համարվող 20 պատվարները, և (բ) իրականացնել պատվարների անվտանգության միջոցառումներ, ինչպես օրինակ` չափիչ սարքերի և մոնիթորինգի սարքավորումների, վաղ ահազանգման համակարգերի և հեռահաղորդակցման համակարգերի տեղադրում:
Ծրագրի ամփոփագիր
26.6 միլիոն ԱՄՆ դոլար գումարով Պատվարների անվտանգության ծրագիրն ուժի մեջ մտավ 2000 թ. ապրիլի 6-ին և ավարտվեց 2009 թ. դեկտեմբերի 31-ին: 6.75 միլիոն ԱՄՆ դոլար գումարով Ոռոգման պատվարների անվտանգության երկրորդ ծրագիրը (2004-ից 2010 թ.) ներառեց մյուս բոլոր վտանգված պատվարները և բարելավեց պատվարների անվտանգության միջոցառումները: Այդ երկու ծրագրերով իրականացված աշխատանքների արդյունքում` վերականգնված պատվարների ստորին հոսանքներում ապրող 373 000 մարդիկ այժմ ապահով են:
Մարմարիկի պատվարն ամենախոշոր ներդրումն էր Պատվարների անվտանգության ծրագրի շրջանակներում: Ծրագիրը երեք անգամ երկարացվեց` Մարմարիկի ջրամբարի վրա իրականացվող վերականգնման աշխատանքների հետ առնչվող տեխնիկական բարդությունների պատճառով: Պատվարի վերականգնումը շարունակվեց ծրագրի ավարտից հետո` պետական բյուջեի ֆինանսավորմամբ: Մարմարիկի պատվարի վրա իրականացվող աշխատանքների ավարտից հետո այժմ ապահով է ևս 164 000 մարդ:
Պատվարների անվտանգության երկու ծրագրերի արդյունքները
Վերականգնված պատվարների ստորին հոսանքներում ապրող ավելի քան 500 000 մարդ (Հայաստանի բնակչության ավելի քան 15 տոկոսը) այժմ ապահով է: Նմանապես, այդ պատվարների ստորին հոսանքներում գտնվող ենթակառուցվածքներն այլևս չեն համարվում վտանգված:
Այս երկու ծրագրերի հիմնական նվաճումները, ի թիվս այլոց, ներառում են հետևյալը`

· վերականգնվել են երկրի 87 պատվարներից 70-ը, 
· բոլոր տեղամասերի համար մշակվել են «Արտակարգ իրավիճակներին պատրաստվածության պլաններ»,
· 156 գյուղերում տեղադրվել են վաղ ահազանգման համակարգեր,
· վերականգնվել են 16 մոտեցնող ճանապարհներ,
· ամրապնդվել են Արտակարգ իրավիճակների նախարարության Հայաստանի փրկարար ծառայության կարողությունները, և այժմ նա իրականացնում է տեղեկացման արդյունավետ արշավ,
· ամրապնդվել են պատվարների շահագործման համար պատասխանատու «Սևան-Հրազդան ոռոգում ջրառ» ՓԲԸ-ի կարողությունները,
· ապահովված է հուսալի ջրամատակարարում ֆերմերների համար 117 250 հա հողատարածքի վրա (52 900 հա Պատվարների անվտանգության ծրագրով վերականգնված պատվարների արդյունքում և 64 350 հա` Պատվարների անվտանգության II-րդ ծրագրով վերականգնված պատվարների արդյունքումով), և
· ապահով են դարձել ստորին հոսանքների վտանգված տարածքները, այդ թվում տարբեր սոցիալ-տնտեսական ենթակառուցվածքները:
Կոնտակտներ.
Վիգեն Սարգսյան 
Արտաքին կապերի ավագ պատասխանատու
Համաշխարհային բանկի երևանյան գրասենյակ

